
Беларусь (Другая катэгорыя – краіны, якія патрабуюць асаблівай увагі) 

Беларусь з’яўляецца краінай паходжання і транзіту жанчын, мужчын і дзяцей, якія 
становяцца ахвярамі гандлю людзьмі з мэтай сэксуальнай эксплуатацыі і прымусовай 
працы. Беларускія жанчыны і дзеці выкарыстоўваліся ў мэтах сэксуальнай эксплуатацыі 
ў Расіі, Нямеччыне, Польшчы, на Кіпры, у Італіі, Егіпце, Чэхіі, Літве, Гішпаніі, Грэцыі, 
Бельгіі, Турцыі, Ізраілі, Ліване, Арабскіх Эміратах і на тэрыторыі самой Беларусі. 
Працягвалі паступаць звесткі пра жанчын з малазабяспечаных сем’яў з Беларусі, якія 
вымушаны былі займацца прастытуцыяй у Мінску. Беларускіх мужчын, жанчын і дзяцей 
прымушалі працаваць, у тым ліку прасіць міласціну ў замежных краінах, такіх як 
Швецыя, а таксама працаваць на будоўлі і ў іншых галінах у Расіі і Беларусі. У Беларусі 
беспрацоўныя жанчыны ва ўзросце ад 16 да 30 год без вышэйшай адукацыі больш за 
іншых рызыкуюць стаць ахвярамі гандлю людзьмі. Беларускія дзеці ва ўзросце 16-17 
год становяцца аб’ектам сэксуальнай эксплуатацыі на тэрыторыі Беларусі і Расіі. 
Беларускія мужчыны, якія шукаюць працу за мяжой, усё часцей рызыкуюць стаць 
ахвярамі гандлю людьмі з мэтай прымусовай працы. Гандляры людзьмі часта 
выкарыстоўваюць нефармальныя сацыяльныя сеткі, каб падабрацца бліжэй да 
патэнцыйных ахвяраў.  

Беларускія ўлады не забяспечваюць у поўнай меры адпаведнасць мінімальным 
стандартам па выкараненні гандлю людзьмі, аднак яны робяць у гэтым напрамку 
істотныя намаганні. Нягледзячы на ўсе гэтыя намаганні, улады не прадэманстравалі 
ўзмацнення захадаў у барацьбе з гандлем людзьмі ў параўнанні з папярэднім 
справаздачным перыядам, таму другі год запар Беларусь змешчана ў другую групу - 
групу краін, якія патрабуюць асаблівай увагі. Цягам справаздачнага перыяду асаблівая 
ўвага ўладаў у галіне барацьбы з гандлем людзьмі пераключылася з судовага 
пераследу і мераў па абароне ахвяраў на прафілактыку злачынстваў. За той самы 
перыяд адбылося далейшае рэзкае скарачэнне колькасці выяўленых ахвяраў, 
расследаванняў выпадкаў гандлю людзьмі, крымінальных пераследаў і абвінаваўчых 
прысудаў. Скарачэнне колькасці выяўленых ахвяраў, дэталёвых расследаванняў 
выпадкаў гандлю людзьмі і судовых пераследаў злачынцаў паставіла ахвяраў гандлю 
людзьмі ў безабароннае становішча. Нягледзячы на тое, што, паводле звестак, больш 
за 100 беларусаў былі вернуты на радзіму пасля таго, як іх вывезлі за мяжу з мэтай 
эксплуатацыі, беларускія ўлады не паведамлялі пра расследаванні, суразмерныя з 
маштабам выяўлення ахвяраў, а таксама пра дзяржаўную фінансавую падтрымку, 
аказаную больш як тром ахвярам. Улады палепшылі сваю дзейнасць па прафілактыцы 
злачынстваў, імкнучыся процістаяць дзіцячаму сэкс-турызму і павысіць дасведчанасць 
па гэтым пытанні ў грамадстве, аднак многія з гэтых кампаній сціралі грань паміж 
гандлем людзьмі і нелегальнай міграцыяй.  

Рэкамендацыі для Беларусі: Удасканаліць сістэму выяўлення ахвяраў, у тым ліку 
падлеткаў, якія займаюцца прастытуцыяй у Беларусі, а таксама ахвяраў прымусовай 
працы; пацвярджаць той факт, што асобы з’яўляліся ахвярамі гандлю людзьмі ў 
выпадках, калі крымінальная справа не была ўзбуджана, з мэтай забяспечыць 
атрыманне ахвярамі неабходнай дапамогі; павялічыць аб’ём расследаванняў, 
крымінальных пераследаў і абвінаваўчых прысудаў у выпадках, звязаных з гандлем 
людзьмі; пашырыць прымяненне 181 артыкула Крымінальнага кодэкса з мэтай 
судовага пераследу гандляроў людзьмі нават тады, калі супраць іх высунуты 



абвінавачанні па іншых артыкулах; павялічыць аб’ём рэсурсаў, вылучаных для аказання 
дапамогі і прадстаўлення абароны пацярпелым у Беларусі; забяспечыць усім ахвярам, у 
тым ліку і дзецям, доступ да неабходнай дапамогі і абароны; распрацаваць праграму па 
забеспячэнні дапамогай усіх ахвяраў, вернутых на радзіму; паляпшаць умовы 
супрацоўніцтва з партнёрскімі НДА, якія аказваюць найважнейшыя паслугі па абароне 
пацярпелых; размежаваць прэвентыўную дзейнасць, накіраваную на прадухіленне 
прымусовай працы і прымусу да заняткаў прастытуцыяй, і меры процідзеяння 
нелегальнай міграцыі, а таксама ўзмацніць першыя; распрацоўваць і ажыццяўляць 
планы мерапрыемстваў па абароне пацярпелых; увесці ў дзеянне новы закон па 
процідзеянні гандлю людзьмі.  

Крымінальны пераслед 

Цягам справаздачнага перыяду назіралася зніжэнне актыўнасці ў працы праваахоўных 
органаў. Беларускае заканадаўства забараняе выкарыстанне людзей як з мэтай 
сэксуальнай, так і з мэтай працоўнай эксплуатацыі, за што прадугледжвае, у 
адпаведнасці з артыкулам 181 Крымінальнага кодэкса, пакаранне ў выглядзе 
пазбаўлення волі на тэрмін ад 5 да 15 год з канфіскацыяй маёмасці. Гэта дастаткова 
жорсткае пакаранне, што супастаўна з пакараннем, прадугледжаным за іншыя цяжкія 
злачынствы. Беларускія ўлады паведамілі пра дзевяць расследаванняў фактаў 
сэксуальнай эксплуатацыі людзей у 2011 годзе, што на 77 адсоткаў меней, чым у 2010 
годзе, калі было праведзена 39 расследаванняў фактаў гандлю людзьмі. У 2011 годзе 
беларускія ўлады ўзбудзілі 14 крымінальных спраў па факце гандлю людзьмі, аднак не 
дыферэнцавалі абвінавачанні ў залежнасці ад таго, за што яны былі вынесены:  за 
сэксуальную эксплуатацыю ці за прымусовую працу. У 2011 годзе па  артыкуле 181 
беларускія ўлады асудзілі за гандаль людзьмі сямёрых злачынцаў. Для параўнання, у 
2010 годзе за падобныя злачынствы было асуджана 12 чалавек. Шасцёра злачынцаў 
былі пазбаўлены волі, адзін – прыгавораны да “абмежавання волі”. Урад не даваў 
звестак пра канкрэтныя прысуды ў дачыненні да каго-кольвечы з асуджаных 
злачынцаў, аднак іншыя крыніцы паведамлялі, што тэрмін пакарання вар’іраваўся ад 
чатырох да адзінаццаці год пазбаўлення волі. Паводле меркаванняў міжнародных 
экспертаў, дзейнасць уладаў па барацьбе з гандлем людзьмі была пераважна 
сфакусавана на барацьбе з сэксуальнай эксплуатацыяй, а не з прымусовай працай. 
Цягам справаздачнага перыяду не паступала паведамленняў пра саўдзел дзяржаўных 
чыноўнікаў у гандлі людзьмі, аднак усё ж адно расследаванне саўдзелу ў злачынстве, 
звязаным з гандлем людзьмі, распачатае ў 2010 годзе, заставалася ў 2011 годзе ў 
працэсе разгляду. Ва ўсіх іншых выпадках не паступала ніякіх паведамленняў ні пра 
расследаванне, ні пра судовы пераслед, ні пра вынясенне абвінаваўчых прысудаў у 
дачыненні да службовых асобаў за саўдзел у гандлі людзьмі. Улады паведамлялі, што ў 
супрацоўніцтве з НДА і міжнароднымі арганізацыямі Міжнародны вучэбны цэнтр па 
барацьбе з гандлем людзьмі падрыхтаваў больш за 200 спецыялістаў Міністэрства 
ўнутраных спраў, пракуратуры і дзяржаўнага памежнага камітэта. Вучэбны цэнтр 
таксама праводзіў трэнінгі па выяўленні ахвяраў гандлю людзьмі для беларускіх і 
замежных супрацоўнікаў праваахоўных органаў.  Кіраўніцтва праваахоўных органаў 
паведаміла, што сумесна з партнёрамі з Вялікабрытаніі, Турцыі, Польшчы і Італіі было 
расследавана некалькі выпадкаў гандлю людзьмі. 

Абарона 



Цягам справаздачнага перыяду ўлады дэманстравалі зніжэнне прагрэсу ў галіне 
абароны ахвяраў гандлю людзьмі, выявіўшы і аказаўшы дапамогу меншай колькасці 
пацярпелых. Працягвала істотна зніжацца эфектыўнасць намаганняў уладаў па 
выяўленні ахвяраў гандлю людзьмі. У 2011 годзе беларускія ўлады выявілі 14 ахвяраў 
гандлю людзьмі ў адпаведнасці з артыкулам 181 у параўнанні з 64 ахвярамі, 
выяўленымі ў 2010 годзе, і 147 ахвярамі – у 2009 годзе. Пастаяннае скарачэнне 
колькасці выяўленых ахвяраў адпавядала скарачэнню колькасці расследаванняў па 
фактах гандлю людзьмі і дэманстравала зніжэнне патэнцыялу для забеспячэння 
выяўлення ахвяраў гандлю людзьмі і адпаведнага пра іх клопату. Эксперты зазначалі, 
што колькасць ахвяраў гандлю людзьмі, выяўленых уладамі, не адпавядала той 
колькасці беларускіх пацярпелых, якую прыводзілі НДА і іншыя крыніцы за межамі 
краіны, асабліва ў сувязі з ростам працоўнай міграцыі ў Расію. Улады не маюць 
спецыяльных умоваў для пацярпелых ад гандлю людзьмі, але закон па процідзеянні 
гандлю людзьмі прадугледжвае магчымасць атрымання ахвярамі наступнай дапамогі:  
часовага прытулку, юрыдычнай падтрымкі, медыцынскага абслугоўвання, псіхалагічнай 
дапамогі, садзеяння ў працаўладкаванні і фінансавай падтрымкі. Афіцыйна ў Беларусі 
дзейнічае 41 “крызісны пакой”, які не разлічаны на абслугованне выключна ахвяраў 
гандлю людзьмі, але створаны для экстранай дапамогі ўсім, хто апынуўся ў крызісным 
становішчы. Такім чынам, афіцыйныя захады па абароне ахвяраў гандлю людзьмі былі 
сціплымі, што адпавядала скарачэнню актыўнай дзейнасці ўладаў па выяўленні 
ахвяраў. У 2011 годзе адна пацярпелая атрымала сямідзённы прытулак у “крызісным 
пакоі”. Беларускія ўлады паведамлялі, што ў 2011 годзе абласныя ўстановы аховы 
здароўя забяспечылі медыцынскую і псіхалагічную дапамогу дзвюм ахвярам гандлю 
людзьмі. Як і ў 2010, у 2011 годзе скарацілася дзяржаўная дапамога большасці ахвяраў 
гандлю людзьмі. Эксперты адзначаюць, што фактычнае прадстаўленне пацярпелым 
паслугаў з’яўляецца абмежаваным. Улады паведамлялі, што цягам справаздачнага 
перыяду НДА аказалі дапамогу 142 ахвярам гандлю людзьмі ў параўнанні са 159 у 2010 
годзе.  Урад не забяспечваў фінансавую падтрымку тым НДА, якія аказвалі дапамогу 
пацярпелым, аднак аказваў абмежаваную дапамогу ў неграшовай форме па некаторых 
праграмах процідзеяння гандлю людзьмі. Нягледзячы на тое, што ўлады паведамлялі 
пра наяўнасць нарматыўнай базы, неабходнай для атрымання ахвярамі-грамадзянамі 
іншых краін часовага пасведчання на права жыхарства, на працягу 2011 года яны не 
выдалі ніводнага такога пасведчання, сцвярджаючы, што не было выяўлена ні адзінай 
ахвяры гандлю людзьмі, якая б была грамадзянінам іншай краіны. Улады паведамлялі 
пра меры, здольныя заахвоціць ахвяраў да ўдзелу ў крымінальным пераследзе 
злачынцаў у сферы гандлю людзьмі, уключна з рознымі спосабамі абароны сведкаў, 
такімі як закрытыя судовыя слуханні, аднак нічога не паведамлялі пра прымяненне 
гэтых мераў пры расследаванні выпадкаў гандлю людзьмі. Улады адзначалі, што ў 2011 
годзе ўсе ахвяры гандлю людзьмі супрацоўнічалі са следствам і абвінавачаннем. НДА 
паведамляла, што прынамсі 13 ахвяраў гандлю людзьмі бралі ўдзел у судовым працэсе 
супраць злачынцаў. Не паступала ніякіх паведамленняў пра выяўленых ахвяраў, 
пакараных за незаконныя дзеянні, непасрэдна справакаваныя пагрозамі з боку 
гандляроў людзьмі.  

Прадухіленне 

Цягам справаздачнага перыяду ўлады Беларусі надавалі большую ўвагу дзейнасці па 
прадухіленні гандлю людзьмі, чым абарончай і абвінаваўчай дзейнасці. Паводле 



інфармацыі ўладаў, у тэлеэфіры было размешчана 200 сацыяльных ролікаў, на радыё – 
300 ролікаў, а таксама надрукавана больш за 900 рэкламных матэрыялаў на тэму 
процідзеяння гандлю людзьмі. Міністэрства адукацыі правяло апытанне сярод 
студэнтаў ВНУ з мэтай вызначыць узровень іх дасведчанасці ў праблеме гандлю 
людзьмі, а таксама ўздымалі пытанні, звязаныя з гандлем людзьмі і нелегальнай 
міграцыяй, у выданнях для студэнтаў. Было складана вызначыць, ці сапраўды многія 
беларускія кампаніі па інфармаванні грамадства, праводзімыя дзяржавай, прыцягнулі 
ўвагу насельніцтва да праблемы нелегальнай міграцыі і гандлю людзьмі. Беларускія 
ўлады вылучылі тэлефонныя нумары (тыпу 911) для дзвюх “гарачых ліній” па пытаннях 
процідзеяння гандлю людзьмі, працу якіх у розных рэгіёнах краіны забяспечвалі НДА.  
Паводле афіцыйнай інфармацыі, у 2011 годзе ўладамі былі праведзены даследаванні з 
мэтай вызначыць найлепшыя палітычныя меры ў адказ на попыт на сэксуальныя 
паслугі. На працягу справаздачнага перыяду беларускія ўлады рабілі захады па 
процідзеянні сэкс-турызму. У выніку супольнай працы з Інтэрполам і замежным урадам 
па збору праваахоўнай інфармацыі, улады адмовілі ў візе асобе, якая раней была 
замешана ў сэкс-турызме.  Улады паведамілі, што зацвердзілі міжведамасны план 
дзеянняў па аказанні дапамогі ахвярам гандлю людзьмі на перыяд 2011-2012. Улады 
павялічылі празрыстасць шляхам аналізу дадзеных пра гандаль людзьмі і публікацыі 
інфармацыі пра захады ў барацьбе з гандлем людзьмі на Інтэрнэт-старонцы 
Міністэрства ўнутраных спраў. У студзені 2012 года беларускі ўрад прыняў новы закон, 
накіраваны на процідзеянне гандлю людзьмі, у якім пераглядаюцца абавязкі ўладаў у 
сферы процідзеяння гандлю людзьмі, уздымаюцца пытанні аказання дапамогі ахвярам 
і зацвярджаецца пасада нацыянальнага дакладчыка па пытаннях гандлю людзьмі. 
Закон увойдзе ў сілу летам 2012 года. 

 

 

 


